Ағымдағы жылғы 30 сәуірінен бастап Қазақстан Республикасы Парламенті Мәжілісінің депутаттары – «Nur Otan» партиясы Фракциясының мүшелері Д.Мыңбай, Ә.Бектұрғанов, С.Қаныбеков, У.Қайназаров, Ф.Қаратаев үшінші мегаполис сайлаушыларымен кездесулерді жалғастыруда.        
Депутаттардың жұмыс кестесінде өндірістік алаңдарда, ауыл шаруашылықтарында еңбек ұжымдарымен кездесулер, өңірдің әлеуметтік нысандарына бару, жастармен кездесу, партияның қоғамдық қабылдау бөлімшелерінде азаматтарды қабылдау.   
Кездесулердің басты тақырыбы – аз қамтылған және көп балалы отбасыларды қолдауға бағытталған Тұңғыш Президент - Елбасы Нұрсұлтан Назарбаевтың әлеуметтік бастамаларын жүзеге асыру жөніндегі мәселелер.   
         Бүгін парламентшілер «Құтты мекен» ұлттық жобасы аясында бірқатар әлеуметтік нысандарды аралады. Депутаттар Қонаев бульварының құрылысын жалғастыру жобасына сәйкес салынып жатқан Бадам өзені арқылы өтетін көпір құрылысының барысымен танысты. Жобаны жүзеге асырудың өзі 7 кезеңге есептелген. Қазіргі уақытта жұмыстар 3-ші кезеңде жүргізілуде. Қалған 4 кезең бойынша жобалау жүргізіледі, жобалық жұмыстардың аяқталу мерзімі 2019 жыл.   
Депутаттар Тапсырыс берушілермен және мердігерлермен әңгімелесіп, құрылыс жұмыстарының қаржыландыру, мерзімі мен сапасы мәселелерін талқылады. 
«Бұл нысан қала үшін ғана емес, ел үшін де өте маңызды, себебі екі мегаполис – Шымкент пен Ташкентті байланыстырады, яғни екі елдің тиімді ынтымақтастығы үшін жағдай жасайды. Сондықтан барлық туындаған мәселелерді тез арада шешу керек деп санаймыз», - деді депутат Д.Мыңбай.  

Осы күні депутаттар жаңа «Сәуле» шағын ауданының тұрғындары үшін маңызды әлеуметтік нысан - 300 орындық жаңа оқу корпусы, № 76 жалпы білім беретін орта мектебінің спорт залы, шеберханалары мен асханалары құрылысының барысымен танысты. Мектеп мұғалімдерімен ашық әңгіме өткізілді,оларға заң шығару қызметінің қорытындысы жеткізілді.     
Мәжілісмендер өңірдегі жүргізіліп жатқан жұмыстарға оң баға берді.

